КОМИ РЕСПУБЛИКАСА ВЕСЬКӦДЛАН КОТЫРЛӦН 
ШУӦМ
"Коми Республикалӧн канму сьӧмкуд, асшӧрлуна да казённӧй учреждениеясса уджалысьяслы уджысь мынтысьӧм йылысь" 
Коми Республикаса Веськӧдлан котырлӧн 2010 во тӧвшӧр тӧлысь 
20 лунся 14 №-а шуӧмӧ вежсьӧмъяс пыртӧм йылысь 
Коми Республикаса Веськӧдлан котыр шуис:
1. Пыртны "Коми Республикалӧн канму сьӧмкуд, асшӧрлуна да казённӧй учреждениеясса уджалысьяслы уджысь мынтысьӧм йылысь" Коми Республикаса Веськӧдлан котырлӧн 2010 во тӧвшӧр тӧлысь 20 лунся 14 №-а шуӧмӧ вежсьӧмъяс содтӧд серти.
2. Коми Республикаса олӧмӧ пӧртысь власьт органъяслы, кодъяс збыльмӧдӧны Коми Республикаса канму учреждениеяс учредитысьлысь могъяссӧ да уджмогъяссӧ, 2018 вося сора тӧлысь 1 лунӧдз примитны тайӧ шуӧмсӧ збыльмӧдӧм могысь нормативнӧй инӧда актъяс.
3. Вӧзйыны Коми Республикаын меставывса асвеськӧдлан органъяслы лӧсьӧдны да примитны муниципальнӧй учреждениеясса уджалысьяслы уджысь мынтысян условиеяс ладмӧдысь тайӧ шуӧмкӧд ӧткодь нормативнӧй инӧда актъяс.
4. Тайӧ шуӧмсӧ олӧмӧ пӧртӧм бӧрся видзӧдны Коми Республикаса экономика министерстволы.
5. Тайӧ шуӧмыс вынсялӧ сійӧс официальнӧя йӧзӧдан лунсянь.
Коми Республикаса Веськӧдлан котырӧн
Юрнуӧдысьӧс Медводдза вежысь                                                           Л. Максимова
Сыктывкар
2018 вося лӧддза-номъя тӧлысь 25 лун
297 № 
Коми Республикаса Веськӧдлан котырлӧн
2018 во лӧддза-номъя тӧлысь 25 лунся 297 №-а шуӧм дорӧ
СОДТӦД
"Коми Республикалӧн канму сьӧмкуд, асшӧрлуна да казённӧй учреждениеясса уджалысьяслы уджысь мынтысьӧм йылысь" Коми Республикаса Веськӧдлан котырлӧн 2010 во тӧвшӧр тӧлысь 20 лунся 14 №-а шуӧмӧ пыртӧм 
ВЕЖСЬӦМЪЯС
"Коми Республикалӧн канму сьӧмкуд, асшӧрлуна да казённӧй учреждениеясса уджалысьяслы уджысь мынтысьӧм йылысь" Коми Республикаса Веськӧдлан котырлӧн 2010 во тӧвшӧр тӧлысь 20 лунся 14 №-а шуӧмын:
1) содтыны татшӧм вежӧртаса выль 11 пункт:
"11. Коми Республикалӧн канму сьӧмкуд, асшӧрлуна да казённӧй учреждениеясса уджалысьяслы уджысь мынтысян системаясӧ урчитӧны экономика удж нуӧдан сикасъяс серти Коми Республикалӧн ведомствоувса канму учреждениеясын уджалысьяслы уджысь мынтысьӧм йылысь положениеяс тӧд вылӧ босьтӧмӧн, кутшӧмъясӧс вынсьӧдӧма Коми Республикаса олӧмӧ пӧртысь власьт органъясӧн, кодъяс збыльмӧдӧны тайӧ учреждениеяс учредитысьлысь могъяссӧ да уджмогъяссӧ, Коми Республикаса экономика министерствокӧд сӧгласуйтӧмӧн.
Коми Республикаса Веськӧдлан котыр вермӧ урчитны Коми Республикаса торъя канму учреждениеяслысь лыддьӧг, кӧні уджысь мынтыссян условиеяссӧ индӧны Коми Республикаса Веськӧдлан котырлӧн нормативнӧй инӧда актъяс подув вылын.
Коми Республикалӧн канму сьӧмкуд да асшӧрлуна учреждениеясса уджалысьяслы уджысь мынтысян системаяссӧ вермӧны урчитны Коми Республикалӧн ведомствоувса канму сьӧмкуд да асшӧрлуна учреждениеясын уджалысьяслы уджысь мынтысьӧм йылысь ылӧса положениеяс тӧд вылӧ босьтӧмӧн, кутшӧмъясӧс вынсьӧдӧма Коми Республикаса олӧмӧ пӧртысь власьт органъясӧн, кодъяс збыльмӧдӧны тайӧ учреждениеяс учредитысьлысь могъяссӧ да уджмогъяссӧ. Индӧм ылӧса положениеяс лоӧны вӧзъянаӧн Коми Республикалӧн канму сьӧмкуд да асшӧрлуна учреждениеяслы да найӧс колӧ сӧгласуйтны Коми Республикаса экономика министерствокӧд.";
2) содтыны татшӧм вежӧртаса 12 пункт:
"12. Вӧзйыны Коми Республикаын меставывса асвеськӧдлан органъяслы лӧсьӧдны да примитны муниципальнӧй учреждениеясын уджалысьяслы уджысь мынтысьӧм йылысь нормативнӧй инӧда актъяс, кутшӧмъяс ӧткодьӧсь Коми Республикаса олӧмӧ пӧртысь власьт органъясӧн вынсьӧдӧмаяскӧд экономика удж нуӧдан сикасъяс серти.";
3) 11 пункт лыддьыны 13 пунктӧн;
4) 2 пунктын:
а) витӧд абзацын "уджалысьяслӧн." кыв вежны "уджалысьяслӧн бӧрйӧм органлысь видзӧдлассӧ тӧд вылӧ босьтӧмӧн;" кывъясӧн;
б) содтыны татшӧм вежӧртаса абзацъяс:
"уджсикаса квалификация группаяс тӧд вылӧ босьтӧмӧн, кутшӧмъясӧс вынсьӧдӧма федеральнӧй олӧмӧ пӧртысь власьт органӧн, коді збыльмӧдӧ удж юкӧнын канму политика лӧсьӧдӧм серти да нормативнӧй инӧд боксянь  ладмӧдӧм серти могъяс;
Коми Республикаса канму учреждениеясын компенсация сяма мынтӧмъяслӧн сикас лыддьӧг тӧд вылӧ босьтӧмӧн, кутшӧмӧс вынсьӧдӧма тайӧ шуӧмӧн;
Коми Республикаса канму учреждениеясын ышӧдан сяма мынтӧмъяслӧн сикасъяс лыддьӧг тӧд вылӧ босьтӧмӧн, кутшӧмъясӧс вынсьӧдӧма тайӧ шуӧмӧн;
Социальнӧй да уджалан йитӧдъяс ладмӧдӧм серти  Россияса куимладорса комиссиялысь рекомендацияяс тӧд вылӧ босьтӧмӧн.";
5) 24 пунктӧ содтыны татшӧм вежӧртаса абзац:
"Россия Федерацияӧн сетӧм уджмогъяс збыльмӧдысь учреждениеясын уджалысьяслы уджысь мынтысян фондсӧ лӧсьӧдӧны Коми Республикалы лӧсялана уджмогъяс олӧмӧ пӧртӧм вылӧ федеральнӧй сьӧмкудйысь вичмӧдан субвенция ыджда, а сідзжӧ Коми Республикаса республиканскӧй сьӧмкуд сьӧм мындаын.";
6) содтыны татшӧм вежӧртаса 26 – 211 пунктъяс:
"26. Коми Республикалӧн канму учреждениеясса юрнуӧдысьяслӧн, юрнуӧдысьӧс вежысьяслӧн, юралысь бухгалтеръяслӧн тӧлысся шӧркодь удждонлӧн, кутшӧмӧс артмӧдӧны учреждениеӧс сьӧмӧн могмӧдан став ӧшмӧс тшӧт весьтӧ да арталӧны календарнӧй во вылӧ, да тайӧ учреждениеын уджалысьяслӧн (учреждениеса юрнуӧдысьлысь, юрнуӧдысьӧс вежысьяслысь, юралысь бухгалтерлысь удждон тӧд вылӧ босьттӧг) тӧлысся шӧркодь удждонлы лӧсялана медыджыд тшупӧдсӧ (водзӧ – юклан коэффициент) урчитӧны лӧсялана канму учреждение учредитысьлысь могъяссӧ да уджмогъяссӧ олӧмӧ пӧртысь власьт органлӧн нормативнӧй инӧда актӧн (водзӧ – Коми Республикаса олӧмӧ пӧртысь власьт орган), 1-сянь 6-ӧдз юклӧмӧн.
27. Коми Республикалӧн лӧсялана канму учреждениеса уджалысьяслысь, а сідзжӧ учреждениеса юрнуӧдысьлысь, юрнуӧдысьӧс вежысьяслысь, юралысь бухгалтерлысь тӧлысся шӧркодь удждонсӧ арталігӧн, кутшӧмӧс индӧма во заводитчӧмсянь календарнӧй во чӧжӧн кадколастъяс серти (3 тӧлысь, 6 тӧлысь, 9 тӧлысь, 12 тӧлысь), юклан коэффициент урчитӧм могысь босьтӧны тӧд вылӧ чина окладъяс (окладъяс) налысь кыпӧдӧмъяс, компенсация сяма мынтӧм да ышӧдан сяма мынтӧм тӧд вылӧ босьтӧмӧн индӧм учреждение сьӧмӧн могмӧдан став ӧшмӧс тшӧт весьтӧ.
28. Коми Республикалӧн лӧсялана канму учреждениеса юрнуӧдысьлы ышӧдан сяма мынтӧмсӧ индӧны Коми Республикаса олӧм пӧртысь власьт органлӧн тшӧктӧдӧн сыӧн вынсьӧдӧм положение серти, кӧні урчитӧма учреждениеса юрнуӧдысьлы ышӧдан сяма мынтӧмсӧ, Коми Республикаса олӧмӧ пӧртысь власьт органӧн урчитӧм юклан коэффициент ыдждаӧ кутчысьӧмӧн.
Коми Республикаса олӧм пӧртысь власьт орган быд квартал видлалӧ-туялӧ учреждениеса юрнуӧдысьлӧн тӧлысся шӧркодь удждонлысь учреждениеса уджалысьяслӧн тӧлысся шӧркодь удждон серти юклан коэффициентъяслысь збыль ыдждасӧ, кутшӧмӧс арталӧма во заводитчӧмсянь содысь лыдын (3 тӧлысь, 6 тӧлысь, 9 тӧлысь, 12 тӧлысь), юклан коэффициентлӧн медыджыд ыдждаӧ кутчысьӧм могысь, кутшӧмӧс урчитӧма Коми Республикаса олӧмӧ пӧртысь власьт органӧн.
29. Лӧсялана учреждениеса юрнуӧдысьӧс вежысьяслы, юралысь бухгалтерлы ышӧдан сяма мынтӧмсӧ урчитӧны Коми Республикалӧн лӧсялана канму учреждениеса юрнуӧдысьлӧн тшӧктӧдӧн юклан коэффициентлӧн ыдждаӧ кутчысьӧмӧн, кутшӧмӧс урчитӧма Коми Республикаса олӧмӧ пӧртысь власьт органӧн.
Коми Республикалӧн канму учреждениеса юрнуӧдысь быд квартал видлалӧ-туялӧ учреждениеса юрнуӧдысьӧс вежысьяслӧн, юралысь бухгалтерлӧн тӧлысся шӧркодь удждонлысь учреждениеса уджалысьяслӧн тӧлысся шӧркодь удждон серти юклан коэффициентъяслысь збыль ыдждасӧ, кутшӧмӧс арталӧма во заводитчӧмсянь содысь лыдын (3 тӧлысь, 6 тӧлысь, 9 тӧлысь, 12 тӧлысь), юклан коэффициентлӧн медыджыд ыдждаӧ кутчысьӧм могысь, кутшӧмӧс урчитӧма Коми Республикаса олӧмӧ пӧртысь власьт органӧн.
210. Вынсьӧдны Коми Республикалӧн канму сьӧмкуд, асшӧрлуна да казённӧй учреждениеясса уджалысьяслы компенсация сяма да ышӧдан сяма мынтӧмъяслысь лыддьӧг содтӧд серти.
211. Тшӧктыны Коми Республикаса экономика министерстволы сетны тайӧ шуӧмсӧ олӧмӧ пӧртӧмкӧд йитчӧм гӧгӧрвоӧдӧмъяс.";
7) содтыны тайӧ вежсьӧмъяс дорӧ содтӧд серти содтӧд.
"Коми Республикалӧн канму сьӧмкуд, 
асшӧрлуна да казённӧй учреждениеясса 
уджалысьяслы уджысь мынтысьӧм йылысь"
Коми Республикаса Веськӧдлан котырлӧн 
2010 во тӧвшӧр тӧлысь 20 лунся 14 №-а шуӧмӧ 
пыртӧм вежсьӧмъяс дорӧ
СОДТӦД 
"ВЫНСЬӦДӦМА
Коми Республикаса Веськӧдлан котырлӧн 
2010 во тӧвшӧр тӧлысь 20 лунся 14 №-а шуӧмӧн
(содтӧд)
Коми Республикалӧн канму сьӧмкуд, 
асшӧрлуна да казённӧй учреждениеясса уджалысьяслы 
компенсация сяма мынтӧмъяслӧн да ышӧдан сяма мынтӧмъяслӧн 
ЛЫДДЬӦГ
1. Коми Республикалӧн канму сьӧмкуд, асшӧрлуна да казённӧй учреждениеясса уджалысьяслы компенсация сяма мынтӧмъясӧн лоӧны:
1) уджалысьяслы мынтӧмъяс, кодъяс вӧчӧны сьӧкыд уджъяс, лёк да (либӧ) ӧпаснӧй да мукӧд сикас торъя уджалан условиеяса уджъяс;
2) аслыспӧлӧс климатическӧй условиеяса местаясын уджалӧмысь мынтӧмъяс;
3) нормальнӧйысь кежан условиеясын уджалӧмысь мынтӧмъяс (уна пӧлӧс квалификацияа удж вӧчигӧн, некымын уджсикас (чин) серти уджалігӧн, урчитӧм кадысь дырджык, войся кадӧ да нормальнӧйысь кежан мукӧд условиеын удж вӧчигӧн);
4) канму гусяторйӧн лоысь тӧдмӧгъясӧн уджалӧмысь надбавкаяс.
2. Коми Республикалӧн канму сьӧмкуд, асшӧрлуна да казённӧй учреждениеясса уджалысьяслы вермӧны урчитны ышӧдан сяма татшӧм мынтӧмъяс:
1) зіля да ыджыд бӧртасъясӧн уджалӧмысь мынтӧмъяс;
2) вӧчӧм уджъяслӧн качествоысь мынтӧмъяс;
3) коставлытӧг уджалан стажысь, уна во уджалӧмысь мынтӧмъяс;
4) уджлӧн кывкӧртӧдъяс серти премия мынтӧмъяс.".

